
Исус Кристослӧн чужан

1 Сэк Римын юралісь Август эксу тшӧктіс гижӧтны йӧзсӧ аслас му

пасьта. 2 Сирия муын Кыренейлӧн ыджыталан кадӧ сія гижӧтыс

вӧлі медодзза. 3 Быдӧнныс мунісӧ гижсьыны асланыс чужан карӧ.

4-5 Ӧсипыс вӧлі Давид увтырись. Сійӧн муніс Галилей Назарет

карись Юдей муӧ, Бетлем нима Давидлӧн карӧ, гижсьыны. Ӧтлаын

сыкӧт вӧлі кикутӧма новйӧтчись Мари. 6 Бетлемӧ локтӧм бӧрын

Марилӧн тшӧтш сибаліс чужтан кад. 7 Сія чужтіс зонӧс, ассис одзза

кагасӧ. Каттьӧмӧн пуктіс сійӧ еслиӧ: эд оланін керкуын нылӧ эз

дӧнзьы узьлан. 8 Сэтӧн матын вӧлісӧ пастучитіссез. Ойнас нія

видзисӧ баляэзнысӧ видззез вылын. 9 Видзчисьтӧг ны одзӧ петіс

Енлӧн ангел. Ыджытлӧн югытыс дзардӧтіс ны гӧгӧр. Нія шуч

повзисӧ. 10 Ангел шуис нылӧ: «Эд полӧ! Ме висьтала тіянлӧ бур

юӧр. Ыджыт гаж пуксяс отирлӧ: 11 талун Давид карын чужис тіян

Мездісь — Кристос Ыджытныт. 12 Тіянлӧ мычча пас: адззат

каттьӧм кагасӧ еслиись». 13 Видзчисьтӧг ангелкӧт тшӧтш петіс

енӧжись ыджыт тышкасян вынлӧн чукӧр, Енӧс ошкӧмӧн казьмӧтіс:

14 «Ошкам Енӧс, медвылісь олісьӧс! Му вылын лӧня олан, отир

коласын бур кӧсйӧм!» 15 Сы бӧрын ангеллэс лэбисӧ енӧжӧ.

Пастучитіссес шуисӧ ӧтамӧдныслӧ: «Ветлам Бетлем карас,

видзӧтам Ыджытнымлісь юӧртӧмсӧ». 16 Нія чожа мунісӧ сэтчин.

Адззисӧ Ӧсипсӧ Мариыскӧт ӧтлаын еслиын куйлісь каганас, 17

висьтасисӧ нылӧ кагаыс йылісь кылӧмсӧ. 18 Быдӧннысӧ чуймӧтіс

пастучитіссеслӧн висьтасьӧмыс. 19 Быд кыв йиджис Мариыс

сьӧлӧмӧдз. Сія пыр видзис нійӧ тӧдвылас. 20 Енӧс ошкӧмӧн

кылӧм-адззылӧм понда пастучитіссес мунісӧ бӧр. Быдӧс аркмис

ангел висьталӧм сьӧрті.


